
Annotatsiya: XX asr oxiri va XXI asr boshlarida an’anaviy energiya manbalaridan ortiqcha foydalanish global ekologik 
va iqtisodiy muammolarning kuchayishiga olib keldi. Ushbu maqolada yashil energetika texnologiyalarini sanoat, ishlab 
chiqarish hamda ijtimoiy sohalarga joriy etish orqali bu muammolarni bartaraf etish yo‘llari tahlil qilinadi. Tadqiqotda 
statistik ma’lumotlar, taqqosloviy tahlil hamda milliy va xalqaro tajribalar asosida ilmiy yondashuv qo‘llanilgan. O‘zbekiston 
Respublikasida yashil energetika iste’molining 2020–2040-yillar oralig‘idagi holati va rivojlanish prognozlari keltirib 
o‘tilgan. Yakunda yashil energetikaning barqaror iqtisodiy o‘sishga qo‘shayotgan hissasi, dolzarb muammolar va ularni 
hal etish bo‘yicha amaliy tavsiyalar bayon etilgan.

Kalit soʻzlar: yashil energetika, tiklanadigan energiya, barqaror o‘sish, global energetika, ekologik muammolar, geotermal 
energiya, biomassa.
Abstract: The excessive use of traditional energy sources at the end of the 20th and beginning of the 21st centuries led 
to an increase in global environmental and economic problems. This article analyzes ways to eliminate these problems 
by introducing green energy technologies into industry, production, and social spheres. The study uses a scientific 
approach based on statistical data, comparative analysis, and national and international experience. The state of green 
energy consumption in the Republic of Uzbekistan for 2020–2040 and development forecasts are presented. Finally, 
the contribution of green energy to sustainable economic growth, current problems, and practical recommendations for 
solving them are described.

Key words: green energy, renewable energy, sustainable growth, global energy, environmental problems, geothermal 
energy, biomass.
Аннотация: В конце XX и начале XXI веков чрезмерное использование традиционных источников энергии привело 
к обострению глобальных экологических и экономических проблем. В статье анализируются пути преодоления 
этих проблем путем внедрения технологий зеленой энергетики в промышленность, производство и социальную 
сферу. В исследовании использовался научный подход, основанный на статистических данных, сравнительном 
анализе, а также национальном и международном опыте. Представлены текущее состояние и прогнозы развития 
потребления зеленой энергии в Республике Узбекистан на период 2020-2040 годы. В заключение излагаются 
вклад зеленой энергетики в устойчивый экономический рост, текущие проблемы и практические рекомендации 
по их решению.

Ключевые слова: зеленая энергетика, возобновляемая энергетика, устойчивый рост, глобальная энергетика, 
экологические проблемы, геотермальная энергия, биомасса.

K I R I S H
XX asrning 70-yillarida yuzaga kelgan xalqaro energiya inqirozi ko‘plab mamlakatlarni energiyadan 

foydalanish strategiyasini qayta ko‘rib chiqishga va energiya tejamkorligiga oid yangi chora-tadbirlarni ishlab 
chiqishga majbur qildi. Global energiya iste’molining ortib borayotgani, energiya resurslarining cheklangani va 
narxlarning oshib borishi, shuningdek, importga yuqori darajadagi bog‘liqlik hamda ekologik muammolar — 
bularning barchasi energetika sohasida samarali boshqaruvni takomillashtirish va yangi alternativ manbalarni 
izlash zaruratini yuzaga keltirdi.

Bugungi kunda barqaror iqtisodiy rivojlanish darajasi bevosita energiya resurslarining mavjudligi va 
ulardan oqilona foydalanish bilan chambarchas bog‘liq. Jahon bo‘yicha aniqlangan tabiiy energiya zaxiralari 
faqat hozirgi iste’mol darajasida saqlanib qolgan taqdirda ham yaqin 50 yil atrofida ehtiyojni qondira oladi. 
Ayni vaqtda esa global iqtisodiyotda energiyaga bo‘lgan talab izchil o‘sib bormoqda, bu esa energetik tanqislik 
xavfini yanada kuchaytiradi.

Tahlillarga ko‘ra, energiyadan samarali foydalanish orqali dunyo miqyosida har yili 100 million terajoulgacha 
energiya yoki 0,2–1,2 trillion AQSH dollarigacha mablag‘ tejash mumkin.1 

M A V Z U G A  O I D  A D A B I Y O T L A R  S H A R H I
Yashil energetika va barqaror iqtisodiyot masalalari so‘nggi yillarda jahon ilmiy hamjamiyatining 

diqqat markazida bo‘lib kelmoqda. Ko‘plab ilmiy adabiyotlarda energiya resurslarining cheklanganligi, iqlim 
o‘zgarishlari va atrof-muhitga salbiy ta’sirlar fonida energiya tizimini ekologik barqaror yo‘nalishga o‘tkazish 
zaruriyati ta’kidlanadi.

Xalqaro miqyosda REN21 (Renewable Energy Policy Network for the 21st Century) va BP tomonidan har 
yili e’lon qilinadigan hisobotlarda tiklanadigan energiya manbalarining rivojlanish tendensiyalari, mamlakatlar 
kesimidagi siyosiy-texnik yondashuvlar va investitsion oqimlar tahlil qilinadi. Bu hisobotlar orqali dunyoda 
quyosh, shamol va geotermal manbalar asosidagi elektr energiyasi ulushi yil sayin oshib borayotgani kuzatiladi2.

UNIDO tomonidan ishlab chiqilgan energiya strategiyasida esa yashil energetikani rivojlantirish orqali iqtisodiy 
raqobatbardoshlikni oshirish, issiqxona gazlari chiqindilarini kamaytirish va aholining energiya ta’minotiga bo‘lgan 
teng huquqli kirishini ta’minlash ustuvor yo‘nalish sifatida ko‘rsatiladi. Ushbu yondashuvlar sanoat tarmoqlarida 
energiya samaradorligini oshirish orqali iqtisodiy barqarorlikka erishish g‘oyasini ilgari suradi.

McKinsey & Company va IEA (International Energy Agency) tadqiqotlarida esa global energiya ssenariylari 
ishlab chiqilib, yashil texnologiyalarning joriy etilishi natijasida energiya tejami va iqtisodiy foyda salohiyati 
ilmiy asosda tahlil etiladi. Ularning prognozlariga ko‘ra, jadal ssenariy bo‘yicha 2035-yilga borib energiya 
samaradorligini 70 foizgacha oshirish imkoniyati mavjud3.

Milliy adabiyotlarda, xususan, O‘zbekiston olimlari tomonidan yozilgan ilmiy maqola va monografiyalarda 
yashil iqtisodiyot konsepsiyasi, tiklanadigan energiya manbalaridan foydalanishning mamlakatimiz 
sharoitida joriy etilishi, energetika siyosatining isloh qilinishi hamda ekologik barqarorlik masalalari yoritilgan. 
Masalan, iqtisodchi olimlar tomonidan yozilgan ishlarda quyosh energiyasining salohiyati, shamol va biogaz 
texnologiyalarining hududiy imkoniyatlari haqida qimmatli ma’lumotlar keltirilgan. Xususan, M. X. Rustamovning 
“O‘zbekistonda yashil energiya va barqaror rivojlanish” nomli tadqiqotida quyoshli kunlar sonining yiliga 300 
kundan ortiq bo‘lishi O‘zbekiston hududida yirik quyosh elektr stansiyalarini barpo etish uchun qulay sharoit 
yaratishi ta’kidlangan. Shuningdek, Qoraqalpog‘iston, Navoiy va Buxoro viloyatlarida shamol energiyasi 
salohiyatining yuqoriligi, qishloq xo‘jaligi chiqindilaridan biogaz olish imkoniyatlari va bularning iqtisodiy 
samaradorligi haqida ham tahliliy yondashuv berilgan. Ushbu manbada yashil texnologiyalarning hududiy 
moslashuvchanligi va barqaror rivojlanishga ta’siri keng yoritilgan4.

Xulosa qilib aytganda, mavjud adabiyotlar yashil energetikaning iqtisodiy, ekologik va texnologik jihatlarini 
yoritgan holda, ushbu sohaning barqaror rivojlanishdagi hal qiluvchi rolini tasdiqlaydi. Shu bilan birga, milliy 
va mintaqaviy darajadagi amaliy yechimlar bilan boyitilgan yondashuvlar tadqiqot mavzusining dolzarbligini 
yanada mustahkamlaydi.

T A D Q I Q O T  M E T O D O L O G I YA S I
Ushbu tadqiqotda yashil energiyaning barqaror iqtisodiy o‘sishga ta’sirini o‘rganish uchun kompleks 

yondashuv qo‘llanildi. Metodologik asos sifatida quyidagi bosqichlar asosida harakat qilindi:

1	 BP. Statistical Review of World Energy 2023. London: BP, 2023.
1	 REN21 Global Status Report 2024, Renewable Energy Policy Network for the 21st Century, https://www.ren21.net
3	 McKinsey & Company, "The net-zero transition: What it would cost, what it could bring," 2023, va International Energy Agency (IEA), 

"World Energy Outlook 2023
4	 M. X. Rustamov, O‘zbekistonda yashil energiya va barqaror rivojlanish, Toshkent: Iqtisodiyot nashriyoti, 2022.

Tahliliy yondashuv (analitik metod) – yashil energiyaning global va milliy darajadagi rivojlanish tendensiyalari, 
iqtisodiy ko‘rsatkichlarga ta’siri xalqaro tashkilotlar IEA, IRENA, World Bank hamda O‘zbekiston Respublikasi 
Energetika vazirligi va Davlat statistika qo‘mitasi ma’lumotlari asosida tahlil qilindi. Solishtirma tahlil (komparativ 
metod) – rivojlangan va rivojlanayotgan davlatlarning yashil energiya siyosatlari va iqtisodiy samaradorligi 
solishtirildi. Bu orqali O‘zbekiston uchun qaysi tajribalarni moslashtirish mumkinligi aniqlashtirildi. Statistik usul 
– energiya ishlab chiqarish va iste’molga oid raqamli ko‘rsatkichlar (quyosh, shamol, gaz, neft ulushi) grafik 
va jadvallar orqali tahlil qilindi. So‘nggi yillardagi o‘sish sur’atlari va istiqbolli prognozlar ko‘rsatildi. Normativ-
huquqiy tahlil – O‘zbekiston Respublikasining yashil energiya sohasidagi strategik hujjatlari, qonunlar, hukumat 
qarorlari va xalqaro bitimlari (masalan, Parij kelishuvi) o‘rganildi. Ekspert yondashuvi (konsultativ metod) 
– energetika sohasi bo‘yicha mahalliy va xalqaro ekspertlarning fikrlari, tahliliy hisobotlari va prognozlariga 
tayangan holda ilmiy xulosalar chiqarildi.

Mazkur yondashuvlar orqali yashil energiyaning iqtisodiy o‘sishdagi real roli, mavjud muammolar va 
istiqbolli yo‘nalishlar aniqlab olindi. Tadqiqotda asosiy e’tibor O‘zbekiston sharoitida yashil energiya salohiyatini 
ochib berishga qaratildi.

T A H L I L  V A  N A T I J A L A R
Tarixan asosiy energiya manbai sifatida foydalanilgan qazilma yoqilg‘ilar o‘z o‘rnini tobora tiklanadigan 

energiya manbalariga bo‘shatmoqda. Prognozlarga ko‘ra, 2030-yilga borib, dunyo elektr energiyasining 36 foizi 
quyosh va shamol elektr stansiyalari orqali ishlab chiqariladi.

“Yashil iqtisodiyot” konsepsiyasiga muvofiq, energiya samaradorligini oshirish hamda tabiiy resurslardan 
foydalanishni optimallashtirish orqali 2050-yilga borib global energiya sig‘imdorligi 50 foizga qisqaradi. Natijada 
0,9–1,6 trillion AQSH dollari miqdorida resurslar tejashga erishiladi.

So‘nggi yillarda energiya iste’molining ortib borishi va ekologik inqiroz xavfini kamaytirish ehtiyoji jahon 
miqyosida tiklanadigan energiya manbalariga bo‘lgan qiziqishni kuchaytirmoqda. Bunga quyidagi omillar sabab 
bo‘lmoqda:

ilg‘or texnologiyalar orqali tiklanadigan energiyaning tannarxi pasayib, raqobatbardoshligi ortmoqda;
davlat siyosatida ekologik barqarorlikka qaratilgan tashabbuslarning ko‘payishi;
investorlar uchun qulay sharoitlar va barqaror investitsiya muhiti yaratilmoqda;
rivojlanayotgan mamlakatlarda energiyaga bo‘lgan talab ortmoqda;
barchaga teng energiya ta’minoti va energetik yetishmovchilik muammosini hal qilish ehtiyoji tobora 

dolzarblashtirmoqda.
Birlashgan Millatlar Tashkilotining Sanoatni rivojlantirish tashkiloti ([UNIDO]) tomonidan ishlab chiqilgan 

energiya strategiyasi “yashil energetika”ni rivojlantirishni ustuvor yo‘nalish sifatida belgilaydi.5 Mazkur strategiya 
doirasida quyidagi yo‘nalishlarga alohida e’tibor qaratilmoqda:

past daromadli aholiga zamonaviy, ekologik toza energiya xizmatlarini taqdim etish;
sanoatda energiya sig‘imkorligini kamaytirish va shu orqali raqobatbardoshlikni oshirish;
sanoatdan chiqadigan issiqxona gazlari miqdorini kamaytirish hamda muqobil energiya manbalariga 

o‘tishni rag‘batlantirish;
ayniqsa qishloq joylarda muqobil energiyadan foydalanuvchi korxonalar faoliyatining barqarorligini 

ta’minlash.
AQSH Energiya departamenti ma’lumotlariga ko‘ra, 2012-yilda global energiya iste’moli 13,8 milliard 

t.n.e.ni tashkil etgan bo‘lsa, bu ko‘rsatkich 2040-yilga borib 20,5 milliard t.n.e.gacha yetishi kutilmoqda. Bu esa 
yiliga o‘rtacha 1,4 foiz o‘sishni anglatadi. Ekologlar fikricha, global isishning oldini olish uchun qazib olinadigan 
yoqilg‘i zaxiralarining kamida yarmi qidirilmasligi yoki ishlatilmasligi lozim. Shuningdek, 2015-yildagi resurs 
narxlaridagi inqiroz o‘z nihoyasiga yetgan bo‘lsa-da, energiya tejovchi texnologiyalarning rivoji izchil davom 
etmoqda. Bu esa ko‘plab mamlakatlarning “yashil iqtisodiyot”ga o‘tish bo‘yicha olgan majburiyatlariga mos 
keladi.6

McKinsey kompaniyasi tomonidan ishlab chiqilgan ssenariylarga ko‘ra, 2035-yilga qadar energiyadan 
samarali foydalanish darajasi mo‘tadil ssenariyda 43 foizga, jadal ssenariyda esa 70 foizga oshishi mumkin7.

Tiklanadigan energiya deganda tabiiy manbalardan quyosh, shamol, suv, biomassa, geotermal energiya 
kabi olinadigan energiya tushuniladi. Ko‘plab manbalarda bu atama o‘rniga “muqobil energiya” iborasi ham 
ishlatiladi. Masalan, BP hisoboti faqat elektr energiyasi ishlab chiqarishdagi tiklanadigan energiya iste’molini 
aks ettirsa, REN21 ma’lumotlari pirovard energiya iste’moli bo‘yicha batafsil tasnif beradi.

5	 UNIDO. Sustainable Energy Strategy for Industry. United Nations Industrial Development Organization, Vienna, 2021.
6	 International Energy Agency (IEA). World Energy Outlook 2023. Paris: IEA Publications, 2023.
7	 McKinsey & Company. Global Energy Perspective 2022: Accelerated and orderly transitions. McKinsey & Co., 2022. [Online]. Mavjud: 

https://www.mckinsey.com.

“Yashil energetika” atamasi odatda quyidagi texnologiyalarni o‘z ichiga oladi:
quruqlikda va dengizda joylashtirilgan shamol turbinalari;
quyosh panellari va kichik quvvatli quyosh elektr stansiyalari;
o‘simlik moyi yoki biomassa yoqilg‘isida ishlaydigan generatorlar;
geotermal issiqlik manbalari orqali energiya ishlab chiqarish;
kichik gidroelektrostansiyalar;
dengiz to‘lqini va suv harakatidan foydalanadigan texnologiyalar.
Ushbu texnologiyalar atmosferaga chiqayotgan zararli gazlar hajmini kamaytirib, energiya ishlab 

chiqarishda ekologik tozalikni ta’minlaydi. Shu bilan birga, yirik gidroelektrostansiyalar har doim ham ekologik 
toza hisoblanmaydi, chunki ular suv va yer ekotizimiga salbiy ta’sir ko‘rsatishi mumkin.

1-rasm. Jahonda tiklanadigan energiyadan foydalanish ko‘rsatkichlari 

XX asrning 70-yillarida yuzaga kelgan global energiya inqirozi energiya manbalarining ishonchliligi va 
iqtisodiyotdagi roli masalasini jiddiy muhokamaga olib chiqdi. Ushbu muammo oqibatida bir qator mamlakatlar 
energiya iste’molini kamaytirish va yangi alternativ yechimlarni izlashga majbur bo‘ldi. Tadqiqot davomida dunyo 
bo‘yicha energiya iste’moli, energetik xavfsizlik, atrof-muhit ifloslanishi va yashil texnologiyalarning iqtisodiy 
samaradorligi bo‘yicha statistik ma’lumotlar tahlil qilindi.

Jahon miqyosida energiyaga bo‘lgan talab yildan yilga oshmoqda. Masalan, AQSh Energetika departamenti 
ma’lumotlariga ko‘ra, 2012-yilda global energiya iste’moli 13,8 milliard tonna neft ekvivalenti (t.n.e.)ni tashkil 
etgan bo‘lsa, bu ko‘rsatkich 2040-yilga kelib 20,5 milliard t.n.e.ga yetishi prognoz qilinmoqda. Bu esa har yili 
o‘rtacha 1,4 foizlik o‘sishni anglatadi.

Bunday keskin o‘sish iqtisodiy barqarorlik uchun xavf tug‘diradi, chunki qazilma yoqilg‘i zaxiralari 
chegaralangan, ularni ishlab chiqarish xarajatlari ortib bormoqda va ekologik jihatdan zararli hisoblanadi. Shu 
nuqtayi nazardan tiklanadigan energiya manbalarining jadal rivojlanishi kuzatilmoqda. Xususan, 2030-yilga 
borib global elektr energiyasining 36 foizi shamol va quyosh kabi qayta tiklanuvchi manbalar hisobidan ishlab 
chiqarilishi kutilmoqda.

BMT va UNIDO kabi xalqaro tashkilotlarning hisob-kitoblariga ko‘ra, “yashil iqtisodiyot”ga o‘tish jarayonida 
2050-yilgacha jahon iqtisodiyotining energiya sig‘imkorligi 50 foizgacha kamayishi mumkin. Shu bilan birga, 
ekologik toza energiya manbalariga o‘tish hisobiga yillik 0,9–1,6 trillion dollar miqdorida tejamkorlikka erishiladi. 
Bu esa energiya samaradorligini oshirish bilan bir qatorda, iqtisodiy o‘sishni qo‘llab-quvvatlash imkonini beradi.

1-jadval. Energetika sektori bo‘yicha asosiy ko‘rsatkichlar (2020–2040-yillar prognozi)8

Ko‘rsatkichlar 2020 y. 2025 y. 
(prognoz)

2030 y.
(prognoz)

2040 y.
(prognoz)

Jahon umumiy energiya 
iste’moli (t.n.e.) 14 mlrd. 16 mlrd. 18,2 mlrd. 20,5 mlrd.

Tiklanadigan energiya ulushi 
(%) 11% 17% 27% 36%

Elektr ishlab chiqarishda 
quyosh va shamol ulushi (%) 7% 15% 26% 36%

Energiya tejamkorligi bo‘yicha 
tejalgan mablag‘ (yillik) 400 mlrd. $ 800 mlrd. $ 1,2 trln. $ 1,6 trln. $

O‘zbekiston umumiy energiya 
iste’moli (t.n.e.) 55 mln. 60 mln. 68 mln. 80 mln.

O‘zbekistonda tiklanadigan 
energiya ulushi (%) 4,5% 10% 20% 30%

Tahlil davomida zamonaviy tiklanadigan energiya turlarining (quyosh, shamol, biomassa, geotermal va 
boshqalar) texnologik va iqtisodiy jihatlari o‘rganildi. REN21 va BP kabi nufuzli manbalarning hisobotlariga 
tayangan holda, energiya ishlab chiqarish va iste’molidagi o‘zgarishlar monitoring qilindi. Unga ko‘ra, tiklanadigan 
energiyadan foydalanish faqat elektr energiyasi bilan cheklanmay, balki transport va isitish sohalariga ham kirib 
bormoqda.

Bundan tashqari, McKinsey kompaniyasining ssenariylariga ko‘ra, agar jadal texnologik rivojlanish amalga 
oshirilsa, 2035-yilga kelib energiyadan foydalanish samaradorligi 70 foizgacha ortadi. Bu esa nafaqat iqtisodiy 
tejamkorlikni, balki atrof-muhitni himoya qilishni ham ta’minlaydi.

Yuqoridagi ma’lumotlar asosida aytish mumkinki, yashil energetikaning jadal rivojlanishi barqaror iqtisodiy 
o‘sish va ekologik muvozanatni ta’minlashda muhim omil bo‘lib xizmat qilmoqda.

X U L O S A  V A  T A K L I F L A R
Hozirgi global energetika tizimida kuzatilayotgan asosiy muammolar qazilma yoqilg‘ilarning tugab 

borayotgani, energiya narxlarining o‘zgaruvchanligi, ekologik izlarning ortib borishi va iqlim o‘zgarishlarining 
kuchayishi yashil energetikaga o‘tishni nafaqat dolzarb, balki zaruriy holga aylantirdi. Tahlillar shuni 
ko‘rsatmoqdaki, tiklanadigan energiya manbalaridan foydalanish faqat atrof-muhitni muhofaza qilish uchungina 
emas, balki iqtisodiy samaradorlik nuqtayi nazaridan ham afzalliklarga ega. Jahon miqyosida olib borilayotgan 
islohotlar, qabul qilingan dastur va strategiyalar yashil energetikaning global iqtisodiyotdagi ahamiyatini oshirib 
bormoqda.

Milliy iqtisodiyotlarning barqaror rivojlanishini ta’minlashda yashil energetikaga asoslangan yondashuvlar 
ayniqsa muhim. Ayniqsa, energiya importiga yuqori darajada bog‘liq bo‘lgan davlatlar uchun bu yo‘nalish 
iqtisodiy xavfsizlikni mustahkamlash vositasiga aylanmoqda. Shuningdek, energiya samaradorligini oshirish, 
issiqxona gazlari chiqindilarini kamaytirish va energetik mustaqillikka erishish borasidagi harakatlar bevosita 
yashil energetika texnologiyalarining joriy etilishi bilan bog‘liq.

Yuqoridagilardan kelib chiqib, quyidagi takliflarni ilgari surish mumkin:
Yashil energetika texnologiyalarini ommalashtirish maqsadida davlat tomonidan subsidiya va soliq 

imtiyozlari orqali qo‘llab-quvvatlash mexanizmlarini kengaytirish lozim.
Ilmiy-tadqiqot va innovatsion faoliyatni kuchaytirish, ayniqsa, quyosh, shamol va geotermal energiya 

bo‘yicha mahalliy texnologiyalarni rivojlantirishga e’tibor qaratish zarur.
Hududiy darajada muqobil energiya loyihalarini ishlab chiqish, xususan, qishloq joylarda energiya ta’minotini 

yaxshilash orqali iqtisodiy faollikni oshirish mumkin.
Ta’lim va axborot tarqatish ishlari orqali aholining ekologik madaniyatini oshirish, bu orqali yashil energiyaga 

o‘tish jarayoniga ijtimoiy tayyorgarlikni ta’minlash maqsadga muvofiqdir.

8	 BP Statistical Review of World Energy 2020 ma’lumotlari asosida tuzilgan.

Xalqaro tajriba va investitsiyalarni jalb qilish, xorijiy hamkorlik doirasida texnologik almashinuvlar asosida 
zamonaviy energetika tizimini shakllantirishga e’tibor qaratilishi kerak.

Yashil energetika — bu kelajak iqtisodiyotining asosi. Bu yo‘nalishda aniq strategik yondashuv va qat’iy 
siyosiy iroda bilan harakat qilinsa, barqaror rivojlanish va iqtisodiy xavfsizlikka erishish imkoniyatlari kengayadi.

Foydalanilgan adabiyotlar ro‘yxati:
1.	 BP. Statistical Review of World Energy 2023. London: BP, 2023.
2.	 UNIDO. Sustainable Energy Strategy for Industry. United Nations Industrial Development Organization, Vienna, 2021.
3.	 International Energy Agency (IEA). World Energy Outlook 2023. Paris: IEA Publications, 2023.
4.	 McKinsey & Company. Global Energy Perspective 2022: Accelerated and orderly transitions. McKinsey & Co., 2022. 

[Online]. Mavjud: https://www.mckinsey.com
5.	 BP Statistical Review of World Energy 2020 ma’lumotlari asosida tuzilgan.
6.	 REN21 Global Status Report 2024, Renewable Energy Policy Network for the 21st Century, https://www.ren21.net 

